
Umsögn Samtakanna 78 um frumvarp til laga um jafna stöðu og jafnan rétt 
kvenna og karla (vörukaup, þjónusta o.fl., EES-reglur), 176. mál., 143.

löggjafarþing

Samtökin '78  fagna öllum tilraunum til að tryggja aukið kynjajafnrétti. Fyrir utan 
að jafnrétti allra óháð kyni eru mikilvæg mannréttindi í sjálfu sér, má benda á að 
tengsl kvennabaráttunnar og hinsegin baráttunnar eru mikil. Hvort tveggja snýst 
um að brjóta upp úreltar staðalímyndir kynja og hugmyndir um samskipti kynja.

Að því sögðu vilja S78 einbeita sér að tilteknu afmörkuðu atriði í frumvarpinu, en 
það er tvíhyggja sú sem birtist í jafnréttislögum nr. 10/2008 sem og þessu 
breytingafrumvarpi. Rétt er að ítreka að Samtökin telja mjög mikilvægt að lögin 
endurspegli skilning á því að í íslensku samfélagi hallar á konur, eins og nú er 
gert í c-lið 1. greinar laganna. Ef jafnrétti kynja á að nást, þarf að viðurkenna þá 
staðreynd og ganga út frá því í lögunum. Í nokkurra áratuga sögu íslensku 
jafnréttislaganna hefur það ekki alltaf verið gert.

Samtökin '78  telja að vel sé hægt að halda í þetta mikilvæga atriði í löggjöfinni en 
á sama tíma forðast tvíhyggju. Með tvíhyggju er átt við að gengið sé út frá því að 
einungis séu tvö kyn; karlkyn og kvenkyn; og að hver manneskja hljóti að vera af 
öðru hvoru kyninu. Þessi hugsunarháttur er hamlandi fyrir samfélagið allt og 
vinnur gegn því markmiði j-liðs 1. gr. núgildandi laga að breyta hefðbundnum 
kynjaímyndum.

Ýmis dæmi má líka tiltaka um hvernig þessi hugsunarháttur getur verið 
hamlandi fyrir einstaklinga. Transfólk í ýmiss konar aðstöðu getur verið gott 
dæmi og þá ekki síst það fólk sem ekki vill skilgreina sig sem annað hvort karl 
eða konu; heldur hvorugt eða bæði. Annað dæmi er það fólk sem upp á enska 
tungu er kallað intersex og fæðist í líkama sem ekki hefur hefðbundin líffræðileg 
einkenni sem flokkuð eru kvenkyns eða karlkyns. Þótt sú umræða eigi sér ekki 
langa sögu á alþjóðavísu og litla innanlands, má benda á að réttindi þessa hóps 
eru baráttumál samtaka hinsegin fólks í Evrópu (ILGA Europe) sem Samtökin '78 
eiga aðild að og að skilgreiningarvald fólks yfir sjálfu sér, þ.m.t. á eigin kyni, er 
þar rauður þráður. Benda má á að í Þýskalandi var nýlega samþykkt löggjöf sem 
leiðir af sér að hægt er að skrá nýfætt barn sem þriðja kyn. Samtökin '78  styðja 
þess háttar þróun löggjafar.

Hvað varðar praktíska útfærslu núverandi laga, biðja Samtökin '78  um að þau 
verði endurskoðuð út frá téðri tvíhyggju og því teknar út tilvísanir á borð við 
„hitt kynið“. Það ætti ekki að vera flókið og lýsa Samtökin sig reiðubúin að 
aðstoða ef þess gerist þörf.

